
Samignun – al cunfin tranter l’Engiadina Bassa ed il Tirol
■Sco regiun periferica serradada tut-
tas varts caracteriseschan dus ele-
ments l’istorgia da la Val Samignun:
d’ina vart las influenzas alternantas nà
dals dus intschess culturals cunfi-
nants (linguas, confessiuns, barats
economics); da l’autra vart ina tscher-
ta autarchia ed autonomia che la vi-
schnanca ha pudì mantegnair fin oz
(exclava da duana). Ultra da las infur-
maziuns davart la vischnanca, cumpiglia
questa preschentaziun artitgels che stat-
tan en connex cun la colonisaziun da la
vallada e cun l’erecziun da las vias d’ac-
cess.

Samnaun (Samignun)
Vischnanca politica, circul Ramosch, di-
strict En, e val laterala sanestra da l’Engia-
dina Bassa. La Val Samignun cumpiglia
las tschintg fracziuns daChampatsch, La-
ret, Plan (Plaun), Ravaisch e Samignun,
situadas tranter 1700 e 1840 m. 1220
Samaium, tudestg Samnaun (uffizial).
1835 387 abitants; 1850 313; 1900 357;
1950 424; 2000 743. La val, serrada da
tuttas varts, vegniva utilisada pli baud dals
daTschlin e da Ramosch che chatschavan
lur muaglia sur auts pass sin las pastgiras
d’alp dal Samignun. Il 1220 èn attestads
en il Samignun bains purils ch’ils signurs
da Tarasp avevan regalà a la claustra da
Mariamunt en il 12avel tschientaner.Alu-
ra è sa sviluppada plaunsieu in’atgna com-
munitad ch’è però restada dependenta
ecclesiasticamain e politicamain da Ra-
mosch fin en il tempmodern.Causa il cli-

ma relativamain miaivel e la posiziun iso-
lada è restà il Samignun economicamain
pli u main autarc (cultivaziun dad ers fin
a passa 1800 m, cultivaziun da verdura,
allevament da muvel). Enturn il 1530 èn
documentadas persunas refurmadas a Sa-
mignun e suenter il 1622 èn stads activs
qua chaputschins da la missiun retica. Il
1651 è attestada la baselgia parochiala da
Champatsch, utilisada dad omaduas con-
fessiuns.En il 18avel e 19avel tschientaner
è Samignun vegnì recatolisà cumpletta-
main a partir dal Tirol ed è vegnì germa-
nisà (dialect tirolais da la Val da l’En Su-
periura). Il 1851 è Samignun daventà ina
vischnanca autonoma, il 1892 in’exclava
da duana. Ina via charrabla sur Spiss/A en
la Val da l’En (vischnanca da Fuond) exi-
sta pir dapi il 1830. Il 1913 ha obtegnì la
Val Samignun ina via era da la vart svizra
a Vinadi, ella è però restada ina zona libra
da dazi, confermada anc il 2002 d’ina cu-
missiun dal Cussegl naziunal. Dapi il
1970 profita Samignun d’in turissem da
cumpra intensiv (alcohol, cosmetica, pro-
ducts da tubac, carburants). Il 1973 ha la
vischnanca introducì ina taglia commer-
ziala speziala sin lamartganzia libra da da-
zi per finanziar si’infrastructura. Dapi ils
onns 1930 è sa sviluppà Samignun ad
in’enconuschenta regiun da skis e da vi-
andar. La construcziun da pendicularas e
runals (1978) ha inizià in svilup turistic
rasant. Il 2009 disponiva Samignun da
1104 letgs per esters ed il sectur terziar of-
friva 87 % da las plazzas da lavur. Il 2000
dumbrava Samignun 94% abitants da

lingua tudestga, 0,8% / 2,3% (meglra lin-
gua / tuttas indicaziuns) da lingua ru-
mantscha. Paul Eugen Grimm

Compatsch (Champatsch)
Emprim abitadi a l’entrada en la Val Sa-
mignun, tudestg Compatsch. Fracziun e
lieu principal da la vischnanca da Sami-
gnun. Center politic, administrativ, sco-
lastic ed ecclesiastic (baselgia da S. Gia-
chen, ca. 1500). Sblundregià e destruì da
truppas austriacas il 1621, alura per gron-
da part recatolisà tras ils chaputschins. Il
protestantissem, puspè equivalent al cato-
licissem a partir dal 1678/82, n’è betg sa
revegnì a Champatsch ed è sparì, sco la
lingua rumantscha, en il decurs dal 19avel
tschientaner. A Champatsch predomine-
scha l’agricultura. Adolf Collenberg

Val Sinestra
Val laterala da l’Engiadina Bassa che collia
Ramosch cun la Val Laver e sur il Pass dal
Fenga (tudestg Fimberpass) cun il Paz-
naun. Grondas chavorgias domineschan
la part inferiura da la val. Sias funtaunas
mineralas cuntegnan bler fier e vegnivan
utilisadas gia en il tempmedieval. Il 1898
han ins enchaschà sis funtaunas minera-
las, auas aschas cun radium e bler arsen,
numnadas dals indigens «auas fortas».
L’emprima chasa da cura cun halla da bai-
ver è vegnida construida il 1904, engron-
dida il 1914 e cumplettada il 1959 cun
novs implants da bogn. Ella era apprezia-
da fitg da pazients cun reumatissem.

Adolf Collenberg

Pass dal Fenga
Pass che maina da Ramosch/Sent (Engia-
dina Bassa) sur laVal Sinestra e laVal Fen-
ga ad Ischgl (Paznaun), numnà era Cuol-
men d’Fenga, tudestg Fimberpass (2608
m). 1164 alpis finua. Il Fenga, oriunda-
main da grond’impurtanza surregiunala,
vegniva utilisà gia en il temp preroman.
En il temp roman manava ina via da sau-
ma dal Vnuost sur Danuder a Ramosch e
vinavant sur il Fenga a Pasnatsch, nua
ch’ella traversava laTrisanna per sbuccar a
Paznaun en la val austriaca. Ramosch era
il punct central da la ruta transalpina sur
il Fenga. Anc en il 18avel tschientaner
chatschavan ils Tirolais il muvel manidel
(oravant tut chauras) sur il pass sin las fie-
ras en l’Engiadina Bassa. Il 1799 ha in’ar-
mada franzosa, cumandada dal general
Masséna, stgatschà ils Austriacs dal Gri-
schun ed è avanzada sur il Fenga en il Ti-
rol. Ils 21 d’avrigl 1799 èn arrivads 1200
schuldads austriacs sur il pass cuvert da
naiv ed èn penetrads sur l’Alp Chöglias e
la Val Sinestra fin a Vnà. Els han tsches-
sentà ils Franzos fin a Ramosch, las trup-
pas da Lecourbe han dentant pudì rebat-
ter l’armada ed impraschunar ils Au-
striacs. Ils Tirolais utilisavan il Fenga per
frequentar las funtaunas mineralas da la
Val Sinestra. L’Alp Fenga, en possess da la
vischnanca da Sent, stadagia muvel tiro-
lais. Ischgl appartegneva a ses temp eccle-
siasticamain a Sent, nua ch’ils morts ve-
gnivan transportads sur il Fenga a lur ul-
tim lieu da repaus. La Val Fenga è a l’en-
tschatta dal 21avel tschientaner in eldora-
do per la perscrutaziun da stabiliments
d’alp preistorics. Adolf Collenberg

Paznaun
Vallada alpina en il Tirol, rumantsch
Pazzanun (istoric). Il Paznaun s’extenda
parallel a l’Engiadina Bassa da la Bieler-
höhe (2021 m) vers il nordost e sbucca
al vest da Landeck en il Stanzertal. En il
temp autmedieval han cultivà e populà
Rumantschs da l’Engiadina il Paznaun e
sias vals lateralas dal sid. En il 11avel
tschientaner possedevan ils signurs de
Tarasp alps en la Val Fenga. En il 12avel
tschientaner ha glieud dals signurs deTa-
rasp e da la claustra da Mariamunt colo-
nisà la part centrala da la val principala
enturn Ischgl e Maton. Per il 13avel
tschientaner èn attestads bains purils en
la Val Fenga. Purs libers d’Ardez e da
Sent èn sa domiciliads a Cuttüra, Paz-
naun e Sinsen. Il 1320 è ina gruppa da
Gualsers, tributaris dal suveran dalTirol,
sa chasada a Cuttüra. La vischnanca,
ch’ha pers 50 % da sia populaziun tras la
pestilenza en ils onns 1348–51, appar-
tegneva en il temp medieval ecclesiasti-
camain ad Ardez ed a l’uvestgieu da Cui-
ra. Essend la via adArdez lunga e privlusa
per turnar a laschar battegiar ils uffants e
sepulir ils morts, han ils abitants dal Paz-

naun erigì il 1359 ina baselgia parochia-
la, consecrada il 1383 da l’uvestg Johan-
nes II Ministri. Da quel temp furmavan
ils purs e colonists rumantschs anc la
maioritad da la populaziun da Cuttüra;
pir en il 15avel tschientaner èn els ve-
gnids minorisads en consequenza da la
segunda unda d’immigraziun da Gual-
sers, oravant tut en la part sut da la Val
Jam che sbucca a Cuttüra. Enturn il
1365 han cedì ils parochians da Sent la
Val Visnitz (vallada al sid da Kappl) aTi-
rolais da lingua tudestga ch’hanminorisà
successivamain la populaziun rumant-
scha durant il 16avel tschientaner. Du-
rant plirs tschientaners han purs da l’En-
giadina alpegià lur muaglia en il Paz-
naun: quels da Ramosch e Sent sin las
alps da la Val Fenga, quels d’Ardez,
Guarda e Ftan sin quellas da la regiun dal
Vermunt da l’autra vart dal Pass Futschöl
(2768m) e da la Fuorcla Vermunt (2798
m). Martin Bundi

Pfunds (Fuond)
Chau-punt d’ina via da sauma preromana
en il Tirol che vegniva guntgida da la Via
Claudia Augusta, tudestg Pfunds (uffi-
zial). Sut il domini dals conts von Tirol è
Fuond stà da l’entschatta dal 14avel
tschientaner fin il 1760 in lieu da duana
tranter Danuder e Landeck. La suletta via
charrabla dal Tirol en l’Engiadina Bassa
manava durant plirs tschientaners da
Fuond surFinstermünz eDanuder aMar-
tina. Il 1886 è vegnì avert il stradun nov.

Adolf Collenberg

Vinadi
Culegna da la fracziun da Martina, ante-
riura vischnanca daTschlin (ozValsot), si-
tuada a la via Tschlin-Martina-Tirol.
Numnàdarar eraUella, tudestgWeinberg
(num istoric dal bain originar). Vinadi è
in dals lieus situads il pli a l’ost dal Gri-
schun. Il lieu consista da trais edifizis:
in’ustaria (dapi il 1907), in’anteriura cha-
sa da duana (oz abitada) ed ina chamonet-
ta che serva damagasin a l’ustaria. SurVi-
nadi, che furma il cunfin linguistic ru-
mantsch-tudestg en l’Engiadina Bassa, èn
arrivads Gualsers en il Samignun ed en il
Vnuost. A Vinadi sa chatta era il sparta-
vias per il Samignun (dapi il 1905). La lin-
gua uffiziala è il rumantsch.Adolf Collenberg

Dapi il 1970 profita Samignun d’in turissem da cumpra intensiv. MARIANNE J/PIXELIO

Il passadi dals colonisaturs: la Fuorcla Maisas situada tranter Muttler (a sanestra) e Piz Tschütta (a dretga). PD

Baselgia da Son Giachen a Champatsch. K.-M. SOEMER/PIXELIO Placat turistic da 1930. MAD


